
Their changes and internal struggles, the sense of social responsibility and the complexities of their characters are 
the central ideas of the novel. 

Keywords: childhood, psychology, social responsibility, autobiography, inner struggle, personal development. 

XUDOYBERDI TOʻXTABOYEVNING “BESH BOLALI YIGITCHA” ROMANIDA 
MUALLIF BIOGRAFIYASI IFODASI 

Sayfullayeva Dilnoza Dilshod qizi 
Jahon iqtisodiyoti va diplomatiya universiteti  
Oʻzbek va rus tillari kafedrasi oʻqituvchisi 

Annotatsiya. Mazkur maqolada, asardagi har bir qahramonning psixologik rivojlanishi va ijtimoiy roli oʻrganiladi. 
Ularning oʻzgarishlari va ichki kurashlari, ijtimoiy masʼuliyat hissi va xarakterlaridagi murakkabliklar romanning 
markaziy gʻoyalarini tashkil etadi.  

Kalit soʻzlar: bolalik, psixologiya, ijtimoiy masʼuliyat, avtobiografiya, ichki kurash, shaxsiy rivojlanish. 

DOI: https://doi.org/10.47390/SPR1342V5SI2Y2025N26  

Oʻzbek yozuvchisi Xudoyberdi Toʻxtaboyev bolalar adabiyotidagi asarlari (“Sariq devni 

minib”, “Shirin qovunlar mamlakati”, “Mungli koʻzlar”, “Besh bolali yigitcha”) bilan butun 

dunyoga tanilgan. Adib ijodi bolalar ruhiyatini chuqur anglash va ularning ichki dunyosini 

tasvirlashga qaratilgan. U asarlarida hazil-mutoyiba, kulgi orqali jiddiy hayotiy haqiqatlarni 

ifodalashda mahorat koʻrsatadi. 

Yozuvchi ijodi faqat bolalar adabiyotiga qaratilmagan. Uning asarlarida yoshlarning 

hayoti, oʻzaro munosabatlari va jamiyatdagi oʻzgarishlar yorqin tasvirlanadi. Shuningdek, 

yozuvchi jamiyatdagi ijtimoiy va shaxsiy muammolarni tasvirlashda ustalik koʻrsatgan. 

Xudoyberdi Toʻxtaboyev romanlari nafaqat bolalar, balki katta yoshdagi kitobxon muxlislari 

(baʼzan katta yoshda boʻlsangiz ham bolalarning begʻubor dunyosiga shoʻngʻigingiz keladi) 

yuragidan ham joy olgan. Uning asarlarida kulgi ortida yashiringan achchiq haqiqat insonni 

mulohaza qilishga chorlaydi.  

Xudoyberdi Toʻxtaboyevning “Besh bolali yigitcha” romani oʻzbek bolalar adabiyotining 

yirik asarlaridan biri boʻlib, unda bolalik davridagi ruhiy kechinmalar, masʼuliyat hissi, 

oʻzgaruvchan xarakterlar va oilaviy muhitda yuzaga kelgan ijtimoiy sharoitlar chuqur tahlil 

mailto:delmuradova@bk.ru

qilinadi. Roman nafaqat oʻquvchi yoshlarni, balki kattalarni ham oʻziga jalb etadi, chunki unda 

insonning ichki kurashlari, oilaviy va ijtimoiy masʼuliyatlari, tengdoshlar oʻrtasidagi 

munosabatlar orqali bolalikning psixologik murakkabligi keltiriladi. 

“Besh bolali yigitcha” romanida adibning avtobiografiyasiga oid detallar ham uchraydi: 

1. 1941-1947-yillar avval qishlogʻidagi maktabda, keyin esa oʻgay otasi usta 

Abduqodirning ishchi batalyonga ketgani tufayli 8bola turli bolalar uyida boʻlgani; 

2. 1949-yil Qoʻqon pedagogika bilim yurtini tamomlagani. Pedagogika bilim yurtiga 

ketayotganlarida Mahmudjon ismli doʻstining yoʻlda qochib ketishi haqidagi voqeani 

adib oʻz xotiralarida aytib oʻtadi. “Jannati odamlar” romanida ham, “Besh bolali 

yigitcha”da ham Mahmudxon ismi zikr etiladi. Bu voqealarning romanga koʻchishi 

asarning avtobiografik xarakterda ekanidan dalolat.  

Muallif bu mavzuga ijodining keyingi yillarida ham qoʻl uradi. “Xalq soʻzi” gazetasining 

2005-yil 8-yanvar sonida chop etilgan “Qalbginamning quvonchi” nomli hikoyasida ham 

Qobiljon obrazi orqali urush davrining qiyinchiliklari insonlarga qay darajada taʼsir 

koʻrsatishini tasvirlab beradi. Qobiljon qahramoni Orifjon va Rahmonberdidan farqli ravishda 

katta yoshdagi yigit edi. Otasi urushda vafot etgan, onasidan ham ajragan bola buvisi Robiya 

xola (adibning oʻz buvisining ismi)ning qoʻlida tarbiyalanadi. Koʻrinadiki, muallif ijodining turli 

yillarida bu mavzuga murojaat qilgan. Boisi ota-onasiz katta boʻlgan yozuvchining bolaligida 

roʻy bergan voqealar jamiyatda hali-hamon oʻz yechimini topmagan edi.  

Orifjonning onasi, muallifning otasi vafot etgan. Xudoyberdi Toʻxtaboyevning onasi tirik 

boʻlsa-da, bobo buvisining tarbiyasida boʻlgani uchun u bilan koʻrisha olmaydi. Orifjon ham 

otasi urushdaligi tufayli ukalari bilan birgalikda Parpi buva va Toʻxta xolalarning tarbiyasida 

boʻlishadi. 

Romaning bosh qahramoni Orifjonning, uning oilasi, ukalari va atrofdagi boshqa 

shaxslar bilan oʻzaro munosabatlari orqali Xudoyberdi Toʻxtaboyev bolalar dunyosini chuqur 

tahlil qiladi va oʻquvchiga nafaqat bolalar, balki kattalar ham qanday qilib shaxs sifatida 

oʻsishlari kerakligi haqida keng fikrlarni taqdim etadi. 

Orifjonning portreti: masʼuliyat va jamiyatga nisbatan hissiyotlar 

Orifjon – romanning bosh qahramoni boʻlib, uning shaxsiy oʻsishi va ruhiy rivojlanishi 

asar davomida diqqat markazida boʻladi. “Besh bolali” qahramonimiz roman boshida begʻubor 

yoshlik davrini surayotgan yigitcha, shoʻx va latifa aytib, jamiyatdagi kayfiyatni koʻtaruvchi bola 

sifatida koʻrsatilgan boʻlsa-da, uning shaxsiyati va masʼuliyati ortib borishi bilan hikoya 

murakkablashadi. U yoshlik davrida oilaviy masʼuliyatni oʻz zimmasiga olish orqali kattalar 

dunyosiga qadam qoʻyadi. Orifjonning ichki kurashlari, oʻz ukalari va onasi bilan boʻlgan 

munosabatlari, uning ijtimoiy oʻzgarishlarni qanday qabul qilishini koʻrsatadi. Oilasidagi 

muvozanatni saqlashga intilayotganligi tufayli psixologiyasi juda murakkabdir. 

Orifjonning ruhiy oʻsishi oʻzining shaxsiy orzulari va oilaviy masʼuliyatlar oʻrtasida 

muvozanatni topish jarayonida yuzaga keladi. U oʻzining ruhiy olamida qiyinchiliklarni 

boshdan kechirsa-da, jamiyatga nisbatan ijtimoiy masʼuliyatini his qiladi. Orifjonning 

masʼuliyati nafaqat oilaviy vazifalar bilan cheklanadi, balki uning tengdoshlarining ham 

oʻzgarishlariga taʼsir qiladi. 

Ukalariga mehribon, boshiga tashvish tushganda oʻzini yoʻqotib qoʻymaydigan, xalq, 

Vatan talab qilgani uchun ota-ona oʻrnini bosa olgan Orifjon xizmatlarining mukofotini oladi: u 

oʻzi orzu qilganidek yoshlar tashkilotiga qabul qilinibgina qolmay, qoʻmitaning kotibi etib 

tayinlanadi. Roziq togʻani buxgalterlikka oʻqishga joʻnatganlarida esa brigadir etib tayinlanadi. 

Sultonning xarakteri: Ijtimoiy va psixologik zarbalar 

Sulton – Orifjonning 12 yoshli ukasi, uning xarakteri roman davomida ijtimoiy 

muhitning, ota-onaning yoʻqligi va oʻz-oʻzini anglashdagi muammolarni koʻrsatadi. Sulton 

oʻzining oʻspirinlik davrida ota-ona mehridan mahrum boʻlib, toʻgʻri tarbiya olmaydi. U 

Orifjonning masʼuliyatini anglamaydi, aksincha, oilaviy muammolarni hal qilishda uning 

yordamidan foydalanishga harakat qiladi. 

Sultonning xarakteri juda oʻzgaruvchan, baʼzan katta mehnatni talab qiladigan ishlarni 

bajarish istagini, baʼzan esa, mutlaq dangasalikni namoyon qiladi: “Sulton feʼldor, koʻngli 

xushlasa, eshakday ishlaydi, xushlamasa yana oʻsha eshakka oʻxshab, toʻrt oyogʻini bir joyga 

tirab turaveradi”. [6; 12-bet] Sultonning hayotga boʻlgan noxush munosabati va u jiddiy 

masʼuliyatlarni qabul qilishga tayyor boʻlmasligi, Orifjonning unga doimiy ravishda mehr 

koʻrsatish va tarbiyalashga boʻlgan ehtiyojini kuchaytiradi. 

Sultonning oʻzini anglashdagi muammolari, oʻziga xos psixologik zarbalar sifatida 

qaraladi, chunki u ijtimoiy himoyaga muhtoj va bu vaziyat uning tarbiyasini butunlay qayta 

shakllantirishga intiladi. U oilasiga zarar yetkazmaslik uchun harakat qilsa-da, uning xulq-

atvori baʼzan Orifjonning hayotini murakkablashtiradi. Bolalar uyidan Sultonning qochib 

ketishi ham aka-ukaning tabiatidagi farqlarni koʻrsatadi. Qahramonimizning xudbinligini biz 

bolalar uyidan qochib kelib bir oʻzi yetti bolaning ovqatini yeb yurib, uyda ekanini akasiga hatto 

xabar ham berib qoʻymaganidan bilishimiz mumkin. Uning bu qochishi ham qorin gʻamida, 

Parpi buva Toʻxta xolaning topganini yeb, yegani oldida yemagani ketida yurish deb, ataylab 

rejalashtirilgan edi. Akasi va ukalari Toshkentdan kelgach Usmon bilan Omonni Orifjonga 

qarshi qayrashni boshlaydi. Voqea ukalari uchun ham otalik, ham onalik qilgan yigitchaning 

ulardan kaltak yeyishi bilan tugaydi. Urush davrining toʻqmoqlari choʻrtkesar, oxirini oʻylamay 

ish qiladigan Sultonning boshini yoradi. Bir oʻzi boʻlsa mayli-kuya, oʻzi bilan birga Usmonga ham 

yomon boʻladi. 

Bahorga kelib boshlangan ocharchilik Sulton va Usmonni birovlarning uyiga shayton 

qiyofasida kirib, ovqat oʻgʻirlashga majbur qiladi. Meli baqqolning hovlisiga 2-marta 

kirganlaridan soʻng qoʻlga tushadilar. Aka-uka isnodga chiday olmay Qoʻqondagi bolalar uyiga 

ketib qoladilar. Shu tariqa Sulton va Usmonning taqdiri bolalar uyida tarbiyalanish bilan davom 

etadi. 

Usmon va Zulayho: Ijtimoiy adaptatsiya va shaxsiy rivojlanish 

Usmon – Orifjonning ukasi, Sultonning qarama-qarshi obrazidir. Usmon jamiyatga 

moslashishga tayyor, mehnatsevar va oʻqishga katta ishtiyoq bilan yondashadigan bola sifatida 

tasvirlanadi. U otasi urushga ketganidan soʻng oʻqish bilan shugʻullanib, qolib ketgan darslarni 

bajarib, mukofot olishga muvaffaq boʻladi. Usmon Orifjonning tarbiyasini, masʼuliyatini toʻgʻri 

tushunib, uni qoʻllab-quvvatlaydi. 

Zulayho esa romandagi eng erta kattalikni oʻzida aks ettiradigan qahramonlardan 

biridir. U oʻzining tarbiyasi bilan shugʻullanadi va Orifjonning yelkasidagi masʼuliyatni yaxshi 

tushunadi. Zulayhoning orzulari, oʻqishdan koʻzlangan maqsadi uni mustahkam ruhiy holatga 

olib keladi. U maktabda oʻqishni davom ettirib, keyinchalik Qoʻqondagi pedagogika bilim 

yurtiga kirishiga muvaffaq boʻladi. Zulayhoning xarakteri oʻzining jasorati va mehnatga boʻlgan 

muhabbati orqali roman davomida oʻzgaradi. 

Bolalar uyidagi ijtimoiy oʻzgarishlar  

Asarda bolalar uyining rolini alohida taʼkidlash kerak. Orifjon va uning ukalari, 

shuningdek, boshqa bolalar ham, bir vaqtning oʻzida ijtimoiy qiyinchiliklarni boshdan 

kechiradilar. “Besh bolali yigitcha” romanida bolalar uyi faqatgina jismoniy saqlash joyi emas, 

balki tarbiya, mehr va muhabbatga ehtiyoj sezayotgan yoshlarga jamiyat tomonidan 

koʻrsatilgan eʼtiborni aks ettiradi. Mariya Pavlovna kabi bolalar uyida tarbiyalangan shaxslar, 

oʻzlarini nafaqat jismoniy, balki maʼnaviy jihatdan ham zaif his qiladilar. Bu bolalar oʻzaro mehr-

muhabbatga chanqoq, ammo ular uchun hayotdagi eng katta orzu ota-onaning qaytishi va 

ijtimoiy hayotda oʻz oʻrinlarini topishdir. 

Bolalar uyidagi doʻstlar, shu jumladan, novcha, yuziga bilinar-bilinmas sepkil toshgan, 

peshonasi yiltiroq, qoʻngʻir sochli, ilon oʻynatishni yaxshi koʻradigan, ota-onasi urush 

boshlanmasdan avval oʻz ajali bilan oʻlgan, bolalar uyidagi eng aʼlochi, rahmdil mehribon 

oʻquvchilardan boʻlgan Samovar laqabli Samarjon, yuzlari qop-qora, koʻzlari chaqnab, yelkalari 

galma-gal uchib turadigan Qoravoy va bezoriligi uchun bolalar uyidan haydalavergan Shermat 

kabi obrazlar, har biri ijtimoiy maʼnaviyatni, adolat va rahm-shafqatni oʻrganayotgan, ijtimoiy 

jihatdan rivojlanayotgan shaxslar sifatida koʻrsatiladi. Samarjon va Qoravoy Qoʻqondagi bolalar 

uyida ham, Sulton yoʻqolib qolganda ham Orifjonni yolgʻizlatib qoʻymaydilar. Lekin bu 

qahramonlarning xarakter xususiyatidan koʻra Shermatniki koʻproq ochib berilgan. 

Shermatning obrazida bezorilik xususiyatlari, ijtimoiy tizimning unga boʻlgan munosabati, va 

muammolarni qanday hal qilishga boʻlgan urinishlarini tushunish mumkin. Bu obrazlar 

yordamida yozuvchi, bolalar uyi va uning ichki dinamikalarini, oʻzgaruvchan shaxsiyatlarni 

tasvirlaydi. 

Shermat – romanning murakkab va qiyin shaxsiyatli qahramonlaridandir. U bolalar 

uyida boʻlgan bir qator yomon va oʻzgacha xulqli bolalardan biridir. Shermatning hayotida 

koʻplab qiyinchiliklar mavjud. U 3yoshida bozorda yoʻqolgan, hayotning qiyin tomonlari bilan 

tanishgani uchun toshbagʻir boʻlib ketgan personaj sifatida tasvirlanadi. Shermatning xarakteri 

doimiy ijtimoiy izolyatsiya, yomon tarbiya va boshqalar bilan boʻlgan muloqotlarda keskin 

oʻzgaradi. Yigitcha bolalar uyida bir qancha muammolarga duch keladi, lekin romanning oxirida 

u oʻzining yomon harakatlaridan pushaymon boʻladi va Orifjonga ukalarini jamlab, Sultonni 

qidirib Qoʻqonga ketishlari uchun ham kuch, ham yordam beradi. Toʻplab qoʻygan pullari, 

ustidagi kostyumini berib poyezdgacha kuzatib qoʻyadi. 

Mariya Pavlovna esa bolalar uyida ijtimoiy mehnat va tarbiyaning muvaffaqiyatini 

namoyon qiluvchi qahramonlardan biridir. Uning ota-onasi urushda halok boʻlgach, Qoʻqondagi 

bolalar uyiga yuborilgan. Mariya Pavlovnaning psixologik portreti, shuningdek, uning qayta 

ijtimoiylashishi va yangi oilaviy muhiti bilan moslashishini aks ettiradi. Uyga qaytganlaridan 

keyin ham Orifjon va ukalarining taqdiri Mariya Pavlovna bilan bogʻlanadi. Bolalarning taʼlim 

olishida, Orifjonning yoshlar uyushmasiga kotib, keyinchalik esa brigadir etib tayinlanishida 

uning xizmati katta boʻladi.  

Xulosa. Xudoyberdi Toʻxtaboyevning “Besh bolali yigitcha” romani bolalik davridagi 

psixologik murakkablik, oilaviy masʼuliyat va jamiyatga moslashish masalalarini chuqur tahlil 

qiladi. Orifjon, Sulton, Usmon, Zulayho, Shermat va Mariya Pavlovna kabi qahramonlar voqealar 

rivoji davomida oʻzining shaxsiy va ijtimoiy oʻsishini koʻrsatadilar. Ularning ichki kurashlari, 

tarbiyadagi muammolar, masʼuliyat hissi va jamiyatdagi oʻz oʻrinlarini topishdagi 

muvaffaqiyatlari, romanning asosiy gʻoyalarini tashkil etadi. Xudoyberdi Toʻxtaboyevning asari 

nafaqat bolalar, balki kattalar uchun ham muhim saboqlarni taqdim etadi. Orifjon va uning 

atrofidagi boshqa qahramonlarning psixologik oʻsishi, insoniyatning umumiy qadriyatlariga 

mos keladigan jamiyatda yashashni oʻrganishda oʻquvchiga katta yordam beradi. 

